
Ayat Bacaan dan Hafazan

(Surah al-Kahfi: 1 – 10)

Maksudnya: Segala puji  bagi Allah SWT yang telah menurunkan kepada hambanya (Muhammad), 
kitab suci al-Quran dan tidak menjadikannya sesuatu yang bengkok. (Bahkan keadaannya) tetap 
benar untuk memberi peringatan dengan azab yang sangat dahsyat di sisi Allah SWT  dan memberi 
berita gembira kepada orang yang beriman yang melakukan amal-amal soleh bahawa mereka 
akan mendapat balasan yang baik.  Mereka tinggal tetap dalam balasan yang baik, iaitu selama-
lamanya dan juga al-Quran itu memberi amaran kepada orang yang berkata: “Allah mempunyai 
anak”.  Mereka  tidak mempunyai pengetahuan mengenainya dan tiada juga datuk nenek mereka,  
Besar sungguh perkataan syirik yang keluar dari mulut mereka,  mereka hanya mengatakan perkara 
yang dusta. Maka janganlah kamu membinasakan dirimu kerana berdukacita terhadap perbuatan 
mereka jika mereka enggan beriman kepada keterangan al-Quran ini. Sesungguhnya kami jadikan 
apa-apa yang ada dibumi sebagai perhiasan baginya, kerana kami hendak menguji mereka, 
siapakah antaranya yang lebih baik amalnya. Dan sesungguhnya kami akan jadikan apa-apa 
yang ada di bumi itu sebagai tanah yang tandus. Adakah kamu menyangka (wahai Muhammad), 
bahawa kisah “Ashabul Kahfi” dan “Ar-Raqim” itu sahaja yang menakjubkan di antara tanda-tanda 
yang membuktikan kekuasaan kami. (Ingatkanlah peristiwa) ketika sekumpulan pemuda mencari 
tempat perlindungan ke gua. Lalu mereka berdoa: Wahai Tuhan kami! Kurniakanlah rahmat dari 
sisimu dan berilah petunjuk yang benar dalam urusan kami.


